
RIVOJLANGAN MAMLAKAТLARDA ХIZMAТ 
KO‘RSAТISH SOHASINI KREDIТLASH 

MODELLARI VA ULARNI O‘ZBEKISТON 
SHAROIТIDA QO‘LLASH IMKONIYAТLARI

Annotatsiya. Mazkur maqolada rivojlangan mamlakatlarda xizmat ko‘rsatish sohasini moliyalashtirish va kreditlashning 
zamonaviy modellari tahlil qilingan. Xususan, AQSh, Germaniya, Janubiy Koreya va Singapur tajribalari o‘rganilib, xizmat 
ko‘rsatish sohasi subyektlarini kreditlashda qo‘llanilayotgan institutsional mexanizmlar, risklarni baholash usullari, davlat 
qo‘llab-quvvatlash instrumentlari hamda raqamli texnologiyalarga asoslangan kreditlash amaliyotlari tadqiq etilgan. 
Shuningdek, mazkur mamlakatlar tajribasi asosida O‘zbekiston tijorat banklarida xizmat ko‘rsatish sohasini kreditlash 
amaliyotini takomillashtirish bo‘yicha ilmiy taklif va amaliy tavsiyalar ishlab chiqilgan.

Kalit soʻzlar: xizmat ko‘rsatish sohasi, kreditlash, tijorat banklari, kredit risklari, Basel III, raqamli bank texnologiyalari, 
kredit skoring, moliyaviy inklyuziya, kredit portfeli.
Abstract. This article analyzes modern models of financing and lending to the service sector in developed countries. 
In particular, the experiences of the USA, Germany, South Korea, and Singapore are studied, including institutional 
mechanisms used in lending to service sector entities, risk assessment methods, government support instruments, and 
lending practices based on digital technologies. Based on the experience of these countries, scientific proposals and 
practical recommendations have been developed to improve lending practices for the service sector in commercial banks 
of Uzbekistan.

Key words: service sector, lending, commercial banks, credit risks, Basel III, digital banking technologies, credit scoring, 
financial inclusion, loan portfolio.
Аннотация. В данной статье проанализированы современные модели финансирования и кредитования сферы 
услуг в развитых странах. В частности, изучен опыт США, Германии, Южной Кореи и Сингапура, а также 
институциональные механизмы, применяемые при кредитовании субъектов сферы услуг, методы оценки рисков, 
инструменты государственной поддержки и практика кредитования на основе цифровых технологий. На основе 
опыта указанных стран разработаны научные предложения и практические рекомендации по совершенствованию 
практики кредитования сферы услуг в коммерческих банках Узбекистана.

Ключевые слова: сфера услуг, кредитование, коммерческие банки, кредитные риски, Basel III, цифровые 
банковские технологии, кредитный скоринг, финансовая инклюзия, кредитный портфель.

K I R I S H
Jahon iqtisodiyotining zamonaviy rivojlanish bosqichida xizmat ko‘rsatish sohasi iqtisodiy o‘sishning 

muhim manbalaridan biriga aylanib bormoqda. Raqamli iqtisodiyotning kengayishi, innovatsion biznes 
modellarining rivojlanishi, elektron tijorat, axborot-kommunikatsiya texnologiyalari, logistika, turizm, ta’lim va 
tibbiyot xizmatlariga bo‘lgan talabning ortishi xizmatlar sektorining milliy iqtisodiyotlardagi ahamiyatini yanada 
kuchaytirmoqda. Bugungi kunda rivojlangan mamlakatlarda xizmat ko‘rsatish sohasi yalpi ichki mahsulotning 
asosiy qismini shakllantirib, aholi bandligini ta’minlash va investitsiya faolligini rag‘batlantirishning muhim omili 
sifatida namoyon bo‘lmoqda.

Xizmat ko‘rsatish sohasining barqaror rivojlanishi ko‘p jihatdan uning moliyaviy resurslar bilan 
ta’minlanganlik darajasiga bog‘liq bo‘lib, mazkur jarayonda tijorat banklari tomonidan amalga oshiriladigan 

kreditlash operatsiyalari hal qiluvchi ahamiyat kasb etadi. Ayniqsa, xizmat ko‘rsatish sohasida faoliyat 
yurituvchi kichik va o‘rta biznes subyektlari uchun bank kreditlari investitsiya loyihalarini amalga oshirish, 
aylanma mablag‘larni to‘ldirish va xizmatlar ko‘lamini kengaytirishning asosiy moliyalashtirish manbalaridan 
biri hisoblanadi. Shu bilan birga, xizmat ko‘rsatish sohasi korxonalarining faoliyat xususiyatlari ularni kreditlash 
jarayoniga o‘ziga xos yondashuvlarni talab qiladi. Chunki mazkur sohada moddiy aktivlar ulushi nisbatan past 
bo‘lib, biznesning asosiy qiymati ko‘p hollarda inson kapitali, intellektual resurslar, mijozlar bazasi va xizmatlar 
sifati bilan belgilanadi.

So‘nggi yillarda jahon moliya bozorlarida xizmat ko‘rsatish sohasini kreditlash amaliyotida muhim 
institutsional va texnologik o‘zgarishlar kuzatilmoqda. Xususan, kredit risklarini baholashda sun’iy intellekt, katta 
ma’lumotlar (Big Data), raqamli skoring tizimlari va Open Banking texnologiyalaridan keng foydalanilmoqda. 
Natijada kredit qarorlarini qabul qilish jarayoni tezlashib, risklarni boshqarish samaradorligi oshmoqda hamda 
xizmat ko‘rsatish sohasi subyektlarining moliyaviy resurslarga yetishish imkoniyatlari kengaymoqda. Bu jarayon 
ayniqsa AQSh, Germaniya, Janubiy Koreya va Singapur kabi rivojlangan mamlakatlarda yaqqol namoyon 
bo‘lib, mazkur davlatlarda xizmat ko‘rsatish sohasini moliyalashtirishning samarali modellari shakllangan.

O‘zbekistonda ham xizmat ko‘rsatish sohasini rivojlantirish mamlakat iqtisodiy siyosatining ustuvor 
yo‘nalishlaridan biri hisoblanadi. Keyingi yillarda sohani qo‘llab-quvvatlash, tadbirkorlik subyektlarini 
moliyalashtirish va kredit resurslaridan foydalanish imkoniyatlarini kengaytirish bo‘yicha keng ko‘lamli islohotlar 
amalga oshirilmoqda. Biroq xizmat ko‘rsatish sohasini kreditlash amaliyotida kredit risklarini baholashning 
zamonaviy mexanizmlarini joriy etish, raqamli texnologiyalardan foydalanish darajasini oshirish va xalqaro 
tajribalarning ilg‘or elementlarini tatbiq qilish bilan bog‘liq qator vazifalar o‘z yechimini kutib turibdi.

Shu nuqtayi nazardan rivojlangan mamlakatlarda xizmat ko‘rsatish sohasini kreditlash modellarini chuqur 
o‘rganish, ularning afzallik va kamchiliklarini aniqlash hamda mazkur tajribalarni O‘zbekiston bank tizimi 
sharoitiga moslashtirish muhim ilmiy va amaliy ahamiyat kasb etadi. Maqolaning maqsadi AQSh, Germaniya, 
Janubiy Koreya va Singapurda xizmat ko‘rsatish sohasini kreditlash amaliyotini qiyosiy tahlil qilish, mazkur 
modellarning samarali jihatlarini aniqlash va ular asosida O‘zbekistonda xizmat ko‘rsatish sohasini kreditlash 
tizimini takomillashtirish bo‘yicha ilmiy asoslangan taklif va tavsiyalarni ishlab chiqishdan iborat. Tadqiqot 
natijalari xizmat ko‘rsatish sohasini moliyalashtirishning zamonaviy mexanizmlarini shakllantirish, kredit risklarini 
samarali boshqarish va milliy bank tizimining raqobatbardoshligini oshirishga xizmat qilishi bilan ahamiyatlidir.

M A V Z U G A  O I D  A D A B I Y O T L A R  S H A R H I
Xizmat ko‘rsatish sohasini kreditlash va uning iqtisodiy rivojlanishga ta’siri masalalari iqtisodiy fanlarda 

muhim tadqiqot yo‘nalishlaridan biri hisoblanadi. Mazkur yo‘nalish bo‘yicha shakllangan ilmiy qarashlar kredit 
munosabatlarining iqtisodiy o‘sishni ta’minlashdagi ahamiyatini, bank tizimining real sektorni moliyalashtirishdagi 
rolini hamda kredit risklarini boshqarishning nazariy va amaliy jihatlarini qamrab oladi. Xorijiy iqtisodchi 
olimlardan J. Schumpeter iqtisodiy taraqqiyot jarayonida bank kreditlarining investitsiya faolligini rag‘batlantirish 
orqali iqtisodiy o‘sishga xizmat qilishini asoslab bergan [7]. J. Stiglitz va A. Weiss tomonidan ishlab chiqilgan 
axborot asimmetriyasi nazariyasi kredit bozorlarida qarz beruvchi va qarz oluvchi o‘rtasidagi ma’lumotlar 
nomutanosibligi kredit resurslarining samarali taqsimlanishiga ta’sir ko‘rsatishini ilmiy jihatdan izohlaydi [5]. 
Mazkur yondashuv keyinchalik kredit skoring tizimlari va risklarni baholash modellarining rivojlanishi uchun 
nazariy asos bo‘lib xizmat qildi.

A. Berger va G. Udell tomonidan olib borilgan tadqiqotlarda xizmat ko‘rsatish sohasi va kichik biznes 
subyektlarini moliyalashtirishda munosabatlarga asoslangan kreditlash (relationship lending) modeli yuqori 
samaradorlikka ega ekanligi ta’kidlangan [6]. Ularning fikricha, bank va mijoz o‘rtasida uzoq muddatli hamkorlik 
munosabatlarining shakllanishi kredit risklarini kamaytirish hamda kredit qarorlarining sifatini oshirish imkonini 
beradi. F. Mishkin [3] va P. Rose [4] tadqiqotlarida esa bank kreditlashining zamonaviy mexanizmlari, kredit 
portfelini boshqarish va risklarni diversifikatsiya qilish masalalari keng yoritilgan. So‘nggi yillarda xalqaro moliya 
institutlari va ilmiy markazlar tomonidan raqamli bank texnologiyalari, Open Banking, sun’iy intellekt va Big Data 
texnologiyalari asosida kreditlash tizimlarini takomillashtirishga bag‘ishlangan tadqiqotlar soni ortib bormoqda.

T A D Q I Q O T  M E T O D O L O G I YA S I
Tadqiqotning metodologik asosini qiyosiy tahlil, tizimli yondashuv, iqtisodiy-statistik tahlil, ilmiy abstraksiya 

va mantiqiy umumlashtirish usullari tashkil etadi. Qiyosiy tahlil usuli orqali rivojlangan mamlakatlarda xizmat 
ko‘rsatish sohasini kreditlashning institutsional va tashkiliy modellari o‘rganildi hamda ularning afzalliklari va 
kamchiliklari aniqlandi. Iqtisodiy-statistik tahlil usuli yordamida xizmat ko‘rsatish sohasining iqtisodiyotdagi 
ahamiyati, kreditlash hajmlari va kredit risklarining asosiy ko‘rsatkichlari baholandi. Tizimli yondashuv xizmat 
ko‘rsatish sohasini kreditlash jarayonini banklar, tadbirkorlik subyektlari va davlat institutlari o‘rtasidagi o‘zaro 

bog‘liq munosabatlar tizimi sifatida tahlil qilish imkonini berdi. Shuningdek, tadqiqot jarayonida xalqaro 
tashkilotlar hisobotlari, ilmiy manbalar va milliy statistik ma’lumotlardan foydalanildi. Natijada rivojlangan 
mamlakatlar tajribasining eng samarali elementlarini aniqlash va ularni O‘zbekiston tijorat banklari amaliyotiga 
tatbiq etish bo‘yicha ilmiy asoslangan xulosalar shakllantirildi.

T A H L I L  V A  N A T I J A L A R
Jahon amaliyoti tahlili shuni ko‘rsatadiki, xizmat ko‘rsatish sohasini kreditlashning samaradorligi bank 

tizimining rivojlanganlik darajasi, moliyaviy infratuzilmaning shakllanganligi, kredit risklarini baholash 
mexanizmlarining takomillashganligi hamda davlat tomonidan qo‘llab-quvvatlash choralarining samaradorligi 
bilan bevosita bog‘liqdir. Rivojlangan mamlakatlarda xizmat ko‘rsatish sohasi iqtisodiy o‘sishning asosiy 
drayverlaridan biri hisoblanib, mazkur sohani moliyalashtirishda tijorat banklari muhim o‘rin egallaydi. Shu 
sababli AQSh, Germaniya, Janubiy Koreya va Singapur tajribasini tahlil qilish xizmat ko‘rsatish sohasini 
kreditlashning samarali modellarini aniqlash imkonini beradi.

AQSh dunyodagi eng yirik moliyaviy bozorlardan biri bo‘lib, xizmat ko‘rsatish sohasini kreditlash bo‘yicha 
ilg‘or tajribaga ega mamlakat hisoblanadi. Mamlakat iqtisodiyoti tarkibida xizmatlar sohasining ulushi yuqori 
bo‘lib, so‘nggi yillarda yalpi ichki mahsulotning taxminan 75–80 foizi aynan mazkur soha hissasiga to‘g‘ri 
kelmoqda. Shu bilan birga, mehnatga layoqatli aholining qariyb 80 foizi xizmat ko‘rsatish sohasida band bo‘lib, 
mazkur tarmoqni moliyalashtirish iqtisodiy siyosatning ustuvor yo‘nalishlaridan biri hisoblanadi.

AQShda xizmat ko‘rsatish sohasini kreditlash tizimi kredit risklarini baholashning yuqori darajada 
raqamlashtirilgan mexanizmlari, davlat kafolatlari, moliyaviy texnologiyalar (FinTech) va sun’iy intellekt asosidagi 
tahlil tizimlariga tayanadi. Banklar kredit qarorlarini qabul qilishda asosan qarz oluvchining kredit tarixi, naqd pul 
oqimlari, biznes rentabelligi, qarz yuki koeffitsiyentlari va bozordagi faoliyatini baholaydi.

1-jadval. AQShda xizmat ko‘rsatish sohasini kreditlash modelining asosiy xususiyatlari
Ko‘rsatkichlar Тavsifi

Asosiy kredit baholash tizimi FICO Score
Kredit reyting shkalasi 300–850 ball
SBA davlat kafolati 75–85 %
Kredit arizasini ko‘rib chiqish muddati 1–7 kun
Onlayn kreditlash ulushi 60 % dan yuqori
FinTech ishtirok darajasi Juda yuqori
AI va Big Data texnologiyalari Keng qo‘llaniladi

Manba: AQSh bank amaliyoti va SBA dasturlari asosida muallif tomonidan tuzilgan.

AQSh kreditlash modelining muhim jihatlaridan biri kichik biznesni qo‘llab-quvvatlashga qaratilgan davlat 
mexanizmlarining mavjudligidir. Хususan, Small Business Administration (SBA) orqali xizmat ko‘rsatish 
sohasidagi minglab kompaniyalar imtiyozli kreditlardan foydalanadi. Bunda davlat banklar tomonidan 
ajratiladigan kreditlarning ma’lum qismini kafolatlaydi, bu esa kredit risklarini sezilarli darajada kamaytiradi.

2-jadval. SBA dasturi bo‘yicha kreditlarni davlat kafolati bilan ta’minlash darajasi
Kredit turi Davlat kafolati ulushi (%)

SBA 7(a) krediti 75–85
SBA Express krediti 50
Export Express krediti 75–90
CAPLines krediti 75–85

Manba: SBA ma’lumotlari asosida muallif tomonidan tuzilgan.

AQSh tajribasida xizmat ko‘rsatish sohasi subyektlarining kredit qobiliyatini baholashda an’anaviy moliyaviy 
ko‘rsatkichlar bilan bir qatorda nomoliyaviy ma’lumotlar ham hisobga olinadi. Xususan, elektron to‘lovlar tarixi, 
onlayn savdo aylanmasi, ijtimoiy tarmoqlardagi faollik va raqamli reputatsiya kabi ko‘rsatkichlar kredit skoring 
modellarining tarkibiy qismi hisoblanadi.

So‘nggi yillarda AQShda raqamli kreditlash bozori jadal rivojlanmoqda. Xususan, LendingClub, OnDeck, 
Kabbage kabi fintex platformalari xizmat ko‘rsatish sohasi korxonalariga qisqa muddatli va aylanma mablag‘larni 
to‘ldirish uchun tezkor kreditlar ajratish amaliyotini keng yo‘lga qo‘ygan. Bu platformalar sun’iy intellekt va 

mashinali o‘qitish algoritmlari orqali qarz oluvchilarning moliyaviy holatini baholab, bir necha soat ichida kredit 
qarorlarini qabul qilish imkoniyatini yaratgan.

Germaniya Yevropa Ittifoqining eng yirik iqtisodiyoti bo‘lib, xizmat ko‘rsatish sohasi mamlakat yalpi ichki 
mahsulotining qariyb 70 foizini shakllantiradi. Mamlakatda xizmat ko‘rsatish sohasini moliyalashtirish tizimi yuqori 
darajada rivojlangan bo‘lib, banklar va biznes subyektlari o‘rtasidagi uzoq muddatli hamkorlik munosabatlariga 
asoslanganligi bilan ajralib turadi. Germaniya kreditlash modelining asosiy xususiyati qisqa muddatli daromad 
olishga emas, balki mijozning uzoq muddatli rivojlanishi va moliyaviy barqarorligini ta’minlashga qaratilganligidir.

Germaniya bank tizimida xizmat ko‘rsatish sohasi subyektlarini kreditlash jarayoni asosan “Hausbank” 
— asosiy hamkor bank tamoyiliga asoslanadi. Mazkur yondashuvga ko‘ra, korxona muayyan bank bilan uzoq 
yillar davomida hamkorlik qiladi va bank mijozning moliyaviy holati, biznes modeli, bozordagi mavqeyi hamda 
rivojlanish istiqbollari haqida to‘liq ma’lumotga ega bo‘ladi. Bu esa axborot asimmetriyasini kamaytiradi, kredit 
qarorlarining sifatini oshiradi va kredit risklarini pasaytirish imkonini beradi.

Germaniyada xizmat ko‘rsatish sohasini kreditlash jarayonida moliyaviy ko‘rsatkichlar bilan bir qatorda 
korxonaning korporativ boshqaruv sifati, biznes reputatsiyasi, mijozlar bazasi, raqobat ustunliklari va strategik 
rivojlanish rejalari ham baholanadi. Shu sababli kreditlash jarayoni kompleks yondashuv asosida amalga 
oshiriladi.

3-jadval. Germaniyada xizmat ko‘rsatish sohasini kreditlash modelining asosiy xususiyatlari
Ko‘rsatkichlar Тavsifi

Asosiy kreditlash modeli Hausbank
Kreditlash turi Munosabatlarga asoslangan kreditlash
Asosiy baholash mezoni Moliyaviy holat va biznes reputatsiya
Davlat ishtirok darajasi O‘rtacha-yuqori
Kredit monitoringi Doimiy
Uzoq muddatli kreditlar ulushi Yuqori
Risklarni baholash Kompleks tahlil

Manba: Germaniya bank amaliyoti asosida muallif tomonidan tuzilgan.

Germaniyada xizmat ko‘rsatish sohasi korxonalarini moliyalashtirishda davlat taraqqiyot banki hisoblangan 
KfW Bankengruppe muhim rol o‘ynaydi. Ushbu institut kichik va o‘rta biznes subyektlariga imtiyozli 
moliyalashtirish dasturlarini amalga oshiradi hamda tijorat banklari bilan hamkorlikda kreditlash jarayonlarini 
qo‘llab-quvvatlaydi. Natijada xizmat ko‘rsatish sohasida faoliyat yurituvchi korxonalar nisbatan qulay shartlarda 
kredit resurslarini jalb qilish imkoniyatiga ega bo‘ladi.

4-jadval. Germaniya kreditlash modelining asosiy moliyalashtirish manbalari
Moliyalashtirish manbasi Ulushi (%)

Тijorat banklari kreditlari 55

Тaraqqiyot banklari dasturlari 20

Lizing va faktoring 12

Venchur va xususiy kapital 8

Boshqa manbalar 5
Manba: Yevropa moliyaviy institutlari ma’lumotlari asosida muallif hisob-kitoblari.

Germaniya banklari kredit berish jarayonidan keyin ham qarz oluvchi faoliyatini muntazam monitoring qilib 
boradi. Bu tizim kredit mablag‘laridan maqsadli foydalanishni nazorat qilish, biznesda yuzaga kelishi mumkin 
bo‘lgan xavflarni erta aniqlash va muammoli kreditlar ulushini kamaytirish imkonini beradi.

Olib borilgan tahlillar Germaniyaning xizmat ko‘rsatish sohasini kreditlash modeli barqarorlik, ishonch 
va uzoq muddatli hamkorlik tamoyillariga asoslanganligini ko‘rsatdi. Ushbu modelning asosiy ustunligi 
kredit qarorlarini qabul qilishda korxonaning haqiqiy iqtisodiy holati va biznes salohiyatini chuqur baholash 
imkoniyatining mavjudligidir. O‘zbekiston sharoitida mazkur tajribaning ayrim elementlarini, xususan, bank 
va mijoz o‘rtasidagi uzoq muddatli hamkorlik munosabatlarini rivojlantirish, kredit monitoringini kuchaytirish 
va xizmat ko‘rsatish sohasi uchun individual kreditlash dasturlarini joriy qilish xizmat ko‘rsatish sohasini 
moliyalashtirish samaradorligini oshirishga xizmat qilishi mumkin.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 569

2026-yil, may. № 5-son. (3)

Janubiy Koreya so‘nggi o‘ttiz yil davomida innovatsion iqtisodiyotni shakllantirish va raqamli texnologiyalarni 
moliya sektoriga keng joriy etish bo‘yicha dunyoda yetakchi mamlakatlardan biriga aylandi. Mamlakat 
iqtisodiyotida xizmat ko‘rsatish sohasining ulushi yalpi ichki mahsulotning 60 foizdan ortiq qismini tashkil etadi 
va mehnat bozorida band aholining asosiy qismi mazkur sohada faoliyat yuritadi. Shu sababli xizmat ko‘rsatish 
sohasi subyektlarini samarali moliyalashtirish davlat iqtisodiy siyosati va bank tizimining muhim vazifalaridan 
biri hisoblanadi.

Janubiy Koreyaning kreditlash modeli raqamli transformatsiya, ma’lumotlarga asoslangan qaror qabul 
qilish va innovatsion moliyaviy texnologiyalarni keng qo‘llashga asoslanganligi bilan ajralib turadi. Mamlakatda 
xizmat ko‘rsatish sohasi korxonalarini kreditlash jarayonida an’anaviy moliyaviy tahlil bilan bir qatorda sun’iy 
intellekt (Artificial Intelligence), katta ma’lumotlar (Big Data), mashinali o‘qitish (Machine Learning) va Open 
Banking texnologiyalaridan foydalaniladi. Bu esa kredit risklarini baholash aniqligini oshirish hamda kredit 
ajratish jarayonini tezlashtirish imkonini beradi.

Janubiy Koreyada xizmat ko‘rsatish sohasi subyektlarining kredit qobiliyatini baholashda moliyaviy 
hisobotlardan tashqari elektron to‘lovlar tarixi, onlayn savdo operatsiyalari, soliq ma’lumotlari, kommunal 
to‘lovlar va boshqa raqamli ma’lumotlar ham tahlil qilinadi. Bunday yondashuv ayniqsa kichik biznes va 
startaplarni moliyalashtirishda muhim ahamiyat kasb etadi, chunki ko‘p hollarda ular yetarli garov ta’minotiga 
ega bo‘lmaydi.

5-jadval. Janubiy Koreyada xizmat ko‘rsatish sohasini kreditlash modelining asosiy xususiyatlari
Ko‘rsatkichlar Тavsifi

Asosiy kreditlash modeli Raqamli kreditlash
Kredit baholash usuli AI Credit Scoring
Open Banking tizimi Тo‘liq joriy qilingan
Onlayn kredit arizalari ulushi 70–80 %
Kredit qarorini qabul qilish vaqti 1–2 kun
Fintex integratsiyasi Juda yuqori
Alternativ ma’lumotlardan foydalanish Keng tarqalgan

Manba: Janubiy Koreya moliya bozori ma’lumotlari asosida muallif tomonidan tuzilgan.

Mamlakatda kichik va o‘rta biznes subyektlarini moliyaviy qo‘llab-quvvatlash maqsadida davlat tomonidan 
maxsus kafolat institutlari faoliyat yuritadi. Хususan, Korea Credit Guarantee Fund (KODIT) va Korea Technology 
Finance Corporation (KIBO) xizmat ko‘rsatish sohasi va innovatsion biznes loyihalar uchun kredit kafolatlarini 
taqdim etadi. Bu mexanizm banklarning risklarini kamaytiradi va xizmat ko‘rsatish sohasida faoliyat yurituvchi 
korxonalarning kredit resurslaridan foydalanish imkoniyatlarini kengaytiradi.

6-jadval. Janubiy Koreyada xizmat ko‘rsatish sohasini moliyalashtirishni qo‘llab-quvvatlash institutlari
Institut Asosiy vazifasi

KODIT Kredit kafolatlari berish
KIBO Тexnologik bizneslarni moliyalashtirish
Тijorat banklari Kredit resurslari ajratish
Fintex platformalari Onlayn kreditlash xizmatlari
Davlat agentliklari Imtiyozli dasturlarni amalga oshirish

Manba: Muallif tomonidan shakllantirilgan.

Janubiy Koreya kreditlash modelining muhim jihatlaridan biri Open Banking tizimining rivojlanganligidir. 
Ushbu tizim orqali banklar, moliya tashkilotlari va fintex kompaniyalari mijoz roziligi asosida ma’lumotlar 
almashishi mumkin. Bu kredit tashkilotlariga qarz oluvchining moliyaviy holati haqida keng qamrovli ma’lumot 
olish imkonini beradi. Natijada kredit qarorlari tezroq va aniqroq qabul qilinadi. Fintex kompaniyalarining kredit 
bozoridagi ishtiroki ham yuqori darajada. Onlayn platformalar orqali xizmat ko‘rsatish sohasi subyektlari kredit 
olish uchun ariza topshirishi, hujjatlarni raqamli shaklda yuborishi va qisqa vaqt ichida qaror olishi mumkin. Bu 
esa operatsion xarajatlarni kamaytiradi va moliyaviy xizmatlardan foydalanish imkoniyatlarini kengaytiradi.

Singapur dunyodagi eng rivojlangan moliyaviy markazlardan biri bo‘lib, mamlakat iqtisodiyotida xizmat 
ko‘rsatish sohasi yetakchi o‘rinni egallaydi. So‘nggi yillarda xizmatlar sohasining mamlakat yalpi ichki 
mahsulotidagi ulushi 70 foizdan ortiq darajada shakllanib, mehnat resurslarining asosiy qismi ham mazkur 

sohada band hisoblanadi. Mamlakatning yuqori texnologiyalarga asoslangan iqtisodiy modeli xizmat ko‘rsatish 
sohasini moliyalashtirish va kreditlashning zamonaviy mexanizmlarini shakllantirishga xizmat qilgan. Shu 
sababli Singapur tajribasi xizmat ko‘rsatish sohasini kreditlashning raqamli va innovatsion modeli sifatida 
xalqaro amaliyotda alohida ahamiyat kasb etadi.

Singapurda xizmat ko‘rsatish sohasini kreditlash tizimi banklar, fintex kompaniyalari, davlat institutlari va 
raqamli ma’lumotlar platformalari o‘rtasidagi integratsiyalashgan hamkorlikka asoslangan. Mamlakatda kredit 
berish jarayoni maksimal darajada raqamlashtirilgan bo‘lib, qarz oluvchilar haqidagi ma’lumotlarni yig‘ish, qayta 
ishlash va tahlil qilish avtomatlashtirilgan axborot tizimlari orqali amalga oshiriladi. Bu esa kredit qarorlarini 
qabul qilish tezligini oshirish va kredit risklarini kamaytirish imkonini beradi.

Singapur kreditlash modelining muhim xususiyatlaridan biri milliy raqamli ma’lumotlar infratuzilmasining 
yuqori darajada rivojlanganligidir. Banklar kredit ajratish jarayonida mijozning bank operatsiyalari, soliq 
ma’lumotlari, elektron hisob-fakturalari, to‘lov intizomi va tadbirkorlik faoliyati haqidagi ma’lumotlarni yagona 
raqamli platforma orqali olish imkoniyatiga ega. Natijada xizmat ko‘rsatish sohasi subyektlarining kredit 
qobiliyatini baholash jarayoni tezlashadi va qaror qabul qilishda inson omili ta’siri kamayadi.

7-jadval. Singapurda xizmat ko‘rsatish sohasini kreditlash modelining asosiy xususiyatlari

Ko‘rsatkichlar Тavsifi

Asosiy kreditlash modeli Raqamli integratsiyalashgan model

Open Banking darajasi Yuqori

Fintex integratsiyasi Juda yuqori

Onlayn kreditlash ulushi 80 % dan yuqori

Kredit qarorini qabul qilish vaqti 1 kungacha

Ma’lumotlar almashinuvi Yagona raqamli platforma

Kredit monitoringi Real vaqt rejimida

Manba: Singapur moliyaviy tizimi ma’lumotlari asosida muallif tomonidan tuzilgan.

Mamlakatda xizmat ko‘rsatish sohasi subyektlarini moliyaviy qo‘llab-quvvatlashda davlatning roli ham 
muhim ahamiyatga ega. Хususan, Enterprise Singapore tomonidan kichik va o‘rta biznes subyektlari uchun 
moliyaviy ko‘mak dasturlari amalga oshiriladi. Ushbu dasturlar doirasida davlat kredit risklarining ma’lum qismini 
o‘z zimmasiga oladi va banklar tomonidan kredit resurslarini ajratish jarayonini rag‘batlantiradi.

8-jadval. Singapurda xizmat ko‘rsatish sohasini qo‘llab-quvvatlashning asosiy moliyaviy instrumentlari

Instrumentlar Mazmuni

Enterprise Financing Scheme Kreditlarni davlat tomonidan qo‘llab-quvvatlash

Working Capital Loan Aylanma mablag‘larni moliyalashtirish

Trade Loan Savdo operatsiyalarini moliyalashtirish

Venture Financing Innovatsion bizneslarni qo‘llab-quvvatlash

FinTech Lending Raqamli kreditlash xizmatlari

Manba: Muallif tomonidan shakllantirilgan.

Singapurda fintex sektorining yuqori darajada rivojlanganligi xizmat ko‘rsatish sohasi subyektlarini 
kreditlashda muhim omil hisoblanadi. Fintex kompaniyalari banklar bilan hamkorlikda raqamli kreditlash 
xizmatlarini ko‘rsatib, kredit arizalarini avtomatik qayta ishlash, risklarni baholash va kredit qarorlarini qabul 
qilish jarayonlarini soddalashtiradi. Ayniqsa, sun’iy intellekt va Big Data texnologiyalaridan foydalanish qarz 
oluvchilar haqida keng qamrovli ma’lumotlarni tahlil qilish imkonini beradi.

Singapur kreditlash modelining yana bir muhim jihati kredit monitoringining real vaqt rejimida amalga 
oshirilishidir. Banklar kredit ajratilgandan keyin ham qarz oluvchining moliyaviy holatini raqamli ma’lumotlar 
asosida muntazam kuzatib boradi. Bu esa muammoli kreditlarni erta aniqlash va risklarni boshqarish 
samaradorligini oshirish imkonini beradi.

9-jadval. Rivojlangan mamlakatlarda xizmat ko‘rsatish sohasini kreditlash modellarining qiyosiy tahlili
Ko‘rsatkichlar AQSh Germaniya Janubiy Koreya Singapur

Asosiy kreditlash modeli Risk-Based Lending Hausbank Digital Lending Integrated Digital Model
Kredit baholash usuli FICO Score Kompleks tahlil AI Credit Scoring Big Data + AI
Davlat kafolati darajasi Yuqori O‘rtacha Yuqori Yuqori
Fintex ishtirok darajasi Juda yuqori O‘rtacha Yuqori Juda yuqori
Open Banking Rivojlanmoqda Qisman Тo‘liq Тo‘liq
Onlayn kreditlash Yuqori O‘rtacha Juda yuqori Juda yuqori
Kredit berish muddati 1–7 kun 7–14 kun 1–2 kun 1 kungacha
Kredit monitoringi Davriy Doimiy Real vaqt Real vaqt

Manba: Muallif tomonidan xalqaro amaliyot asosida shakllantirilgan.

Jadval ma’lumotlaridan ko‘rinib turibdiki, raqamli kreditlash texnologiyalarining rivojlanganlik darajasi 
bo‘yicha Singapur va Janubiy Koreya yetakchi o‘rinlarni egallaydi. Bu mamlakatlarda kredit berish jarayoni 
deyarli to‘liq avtomatlashtirilgan bo‘lib, mijozlar haqidagi ma’lumotlar yagona raqamli platformalar orqali qayta 
ishlanadi. AQShda raqamli kreditlash yuqori darajada rivojlangan bo‘lsa-da, bozor mexanizmlari ustuvor 
hisoblanadi. Germaniyada esa inson omili va uzoq muddatli munosabatlarga asoslangan kreditlash modeli hali 
ham muhim ahamiyat kasb etadi.

Tahlil jarayonida xizmat ko‘rsatish sohasini kreditlash samaradorligiga ta’sir etuvchi asosiy omillar ham 
aniqlandi. Xususan, AQSh va Singapurda davlat kafolatlari hamda fintex sektorining rivojlanganligi xizmat 
ko‘rsatish sohasi subyektlarining kredit resurslaridan foydalanish imkoniyatlarini kengaytirgan. Germaniyada 
esa banklar tomonidan amalga oshiriladigan chuqur moliyaviy tahlil va doimiy monitoring kredit risklarini 
pasaytirishga xizmat qilmoqda. Janubiy Koreyada raqamli ma’lumotlardan foydalanish orqali kredit qarorlarini 
qabul qilish jarayonining tezligi va aniqligi oshirilgan.

Tadqiqot natijalari shuni ko‘rsatadiki, mazkur mamlakatlar tajribasining eng samarali elementlarini 
O‘zbekiston sharoitiga moslashtirish xizmat ko‘rsatish sohasini kreditlash samaradorligini oshirishda muhim 
ahamiyat kasb etadi. Xususan, AQShning riskka asoslangan kreditlash mexanizmi, Germaniyaning Hausbank 
modeli, Janubiy Koreyaning AI Credit Scoring tizimi va Singapurning integratsiyalashgan raqamli moliyalashtirish 
platformalarini milliy bank tizimiga bosqichma-bosqich joriy etish xizmat ko‘rsatish sohasi subyektlarining 
moliyaviy resurslarga yetishish imkoniyatlarini kengaytirish, kredit risklarini pasaytirish va banklar kredit 
portfelining sifatini yaxshilash imkonini beradi.

Hozirgi kunda mamlakatimizda xizmat ko‘rsatish sohasini kreditlashda asosiy e’tibor qarz oluvchining garov 
ta’minoti va moliyaviy hisobotlariga qaratilmoqda. Biroq xalqaro amaliyot shuni ko‘rsatadiki, xizmat ko‘rsatish 
sohasida moddiy aktivlar ulushi nisbatan past bo‘lganligi sababli kredit qobiliyatini baholashda pul oqimlari, 
raqamli operatsiyalar tarixi, mijozlar bazasi va biznes faolligi kabi ko‘rsatkichlar ham muhim ahamiyatga 
ega. Shu nuqtayi nazardan AQShda qo‘llanilayotgan riskka asoslangan kreditlash modelini milliy amaliyotga 
bosqichma-bosqich joriy etish maqsadga muvofiq hisoblanadi.

10-jadval. Хalqaro tajribaning O‘zbekiston uchun ahamiyatli elementlari
Mamlakat Ilg‘or tajriba O‘zbekistonda qo‘llash imkoniyati

AQSh Kredit skoring va davlat kafolatlari Skoring tizimlarini rivojlantirish, kafolat fondlarini kengaytirish
Germaniya Hausbank modeli Bank-mijoz munosabatlarini uzoq muddatli asosda rivojlantirish
Janubiy Koreya AI Credit Scoring Sun’iy intellekt asosida risk baholash tizimlarini joriy qilish

Singapur Open Banking va raqamli 
platformalar Yagona raqamli ma’lumotlar infratuzilmasini rivojlantirish

Manba: Muallif tomonidan ishlab chiqilgan.

O‘zbekiston bank tizimi uchun birinchi muhim yo‘nalish sifatida davlat kafolatlari va kredit risklarini 
taqsimlash mexanizmlarini takomillashtirish zarur hisoblanadi. AQShning SBA dasturi tajribasi asosida xizmat 
ko‘rsatish sohasida faoliyat yurituvchi kichik va o‘rta biznes subyektlari uchun maxsus kafolat dasturlarini joriy 
qilish banklarning risklarini kamaytiradi hamda kredit resurslaridan foydalanish imkoniyatlarini kengaytiradi.

Ikkinchi muhim yo‘nalish Germaniyaning Hausbank modelini milliy amaliyotga moslashtirish hisoblanadi. 
Buning uchun tijorat banklari va xizmat ko‘rsatish sohasi korxonalari o‘rtasida uzoq muddatli hamkorlik 
munosabatlarini rivojlantirish, kredit monitoringini kuchaytirish va mijozlarning biznes faoliyatini doimiy baholash 

tizimini takomillashtirish maqsadga muvofiqdir. Bunday yondashuv axborot asimmetriyasini qisqartirish va 
kredit risklarini kamaytirish imkonini beradi.

Uchinchi yo‘nalish sifatida Janubiy Koreya tajribasida qo‘llanilayotgan sun’iy intellekt asosidagi kredit skoring 
tizimlarini joriy etish muhim ahamiyat kasb etadi. Ayniqsa, elektron to‘lovlar tarixi, soliq ma’lumotlari, POS-
terminal aylanmalari va onlayn savdo ko‘rsatkichlari asosida qarz oluvchilarning kredit reytingini shakllantirish 
xizmat ko‘rsatish sohasi subyektlarining kredit qobiliyatini aniqroq baholash imkonini beradi.

To‘rtinchi yo‘nalish Singapur tajribasi asosida Open Banking infratuzilmasini rivojlantirish bilan bog‘liq. 
Buning natijasida banklar, soliq organlari, to‘lov tizimlari va boshqa moliyaviy institutlar o‘rtasida ma’lumotlar 
almashinuvi soddalashadi hamda kredit qarorlarini qabul qilish jarayoni tezlashadi.

Olib borilgan tadqiqotlar natijalari shuni ko‘rsatdiki, xizmat ko‘rsatish sohasini kreditlash bo‘yicha rivojlangan 
mamlakatlar amaliyotida qo‘llanilayotgan modellar muayyan afzalliklarga ega bo‘lsa-da, ularning har biri alohida 
holda O‘zbekiston bank tizimi sharoitiga to‘liq mos kelmaydi. AQSh modeli riskka asoslangan kreditlash va 
davlat kafolatlari mexanizmi bilan ajralib tursa, Germaniya modeli bank va mijoz o‘rtasidagi uzoq muddatli 
munosabatlarga tayanadi. Janubiy Koreya kreditlash tizimi sun’iy intellekt va raqamli skoring texnologiyalariga 
asoslangan bo‘lsa, Singapur modeli raqamli infratuzilma va Open Banking mexanizmlarining yuqori darajada 
rivojlanganligi bilan tavsiflanadi.

Shu sababli mazkur tadqiqot doirasida xizmat ko‘rsatish sohasini kreditlash amaliyotini takomillashtirish 
maqsadida rivojlangan mamlakatlar tajribasining eng samarali jihatlarini o‘zida mujassamlashtirgan 
integratsiyalashgan kreditlash modeli ishlab chiqildi. Taklif etilayotgan model kredit risklarini baholash, kredit 
qarorlarini qabul qilish va kredit monitoringini amalga oshirish jarayonlarini yagona tizim doirasida birlashtirishga 
qaratilgan.

Mualliflik modeliga muvofiq, xizmat ko‘rsatish sohasi subyektlarini kreditlash jarayoni to‘rtta asosiy blokdan 
tashkil topadi:

1.	 Riskka asoslangan baholash bloki (AQSh modeli); 
2.	 Munosabatlarga asoslangan kreditlash bloki (Germaniya modeli); 
3.	 AI Credit Scoring bloki (Janubiy Koreya modeli); 
4.	 Open Banking va raqamli monitoring bloki (Singapur modeli). 

11-jadval. Integratsiyalashgan modelning tarkibiy elementlari
Bloklar Asosiy vazifasi Manba mamlakat

Riskka asoslangan kreditlash Kredit risklarini baholash AQSh

Hausbank munosabatlari Axborot asimmetriyasini kamaytirish Germaniya

AI Credit Scoring Avtomatlashtirilgan baholash Janubiy Koreya

Open Banking Ma’lumotlar integratsiyasi Singapur

Real vaqt monitoringi Kredit nazorati Singapur

Davlat kafolatlari Risklarni taqsimlash AQSh
Manba: Muallif ishlanmasi.

Тaklif etilayotgan modelning asosiy maqsadi xizmat ko‘rsatish sohasi subyektlarining kredit qobiliyatini 
kompleks baholash orqali kredit resurslarining samarali taqsimlanishini ta’minlashdan iborat. Bunda qarz 
oluvchilarning moliyaviy ko‘rsatkichlari bilan bir qatorda raqamli operatsiyalari, pul oqimlari, soliq ma’lumotlari, 
to‘lov intizomi va biznes reputatsiyasi ham hisobga olinadi. Хizmat ko‘rsatish sohasi korxonasining kredit 
reytingi quyidagi integral ko‘rsatkich orqali baholanishi taklif etildi:

ICR=0,30F+0,25R+0,25D+0,20M
Bu yerda:
•	 ICR – integratsiyalashgan kredit reytingi (Integrated Credit Rating); 
•	 F – moliyaviy barqarorlik indeksi; 
•	 R – biznes reputatsiyasi indeksi; 
•	 D – raqamli faollik va AI skoring indeksi; 
•	 M – bozor va mijozlar bazasi indeksi. 
Taklif etilayotgan koeffitsiyentlar muallif tomonidan xizmat ko‘rsatish sohasi korxonalarining faoliyat 

xususiyatlaridan kelib chiqqan holda shakllantirilgan bo‘lib, kredit qarorlarining obyektivligini oshirishga xizmat 
qiladi.

Taklif etilayotgan modelning amaliy ahamiyati shundaki, u xizmat ko‘rsatish sohasi subyektlarini baholashda 
faqat garov ta’minoti yoki buxgalteriya hisobotlariga tayanib qolmasdan, biznesning haqiqiy iqtisodiy faolligi va 

raqamli ma’lumotlarini ham hisobga olish imkonini beradi. Bu esa kreditlash qamrovini kengaytirish, ayniqsa, 
kichik biznes va startaplar uchun moliyaviy resurslarga yetishish imkoniyatlarini oshirishga xizmat qiladi.

12-jadval. Тaklif etilayotgan modelning kutilgan iqtisodiy samarasi
Ko‘rsatkichlar Amaldagi tizim Тaklif etilayotgan model

Kredit arizasini ko‘rib chiqish muddati 5–10 kun 1–3 kun
Kredit risklarini baholash aniqligi O‘rtacha Yuqori
Kichik biznesni qamrab olish darajasi O‘rtacha Yuqori
Muammoli kreditlar ehtimoli Yuqori Past
Raqamli kreditlash imkoniyatlari Cheklangan Keng

Manba: Muallif hisob-kitoblari.

Umuman olganda, taklif etilayotgan integratsiyalashgan model AQShning riskka asoslangan kreditlash 
tizimi, Germaniyaning uzoq muddatli bank-mijoz munosabatlari, Janubiy Koreyaning AI Credit Scoring 
texnologiyalari va Singapurning Open Banking infratuzilmasini o‘zaro birlashtirish orqali xizmat ko‘rsatish 
sohasini kreditlash samaradorligini oshirishga qaratilgan. Mazkur model O‘zbekiston tijorat banklarida xizmat 
ko‘rsatish sohasini moliyalashtirishning zamonaviy, raqamli va riskka yo‘naltirilgan mexanizmini shakllantirish 
uchun metodologik asos bo‘lib xizmat qilishi mumkin.

X U L O S A  V A  T A K L I F L A R
Olib borilgan tadqiqot natijalari rivojlangan mamlakatlarda xizmat ko‘rsatish sohasini kreditlash amaliyoti 

iqtisodiyotning barqaror o‘sishini ta’minlash, tadbirkorlik subyektlarining moliyaviy imkoniyatlarini kengaytirish 
va bank tizimi samaradorligini oshirishning muhim omillaridan biri ekanligini ko‘rsatdi. Xizmat ko‘rsatish sohasi 
iqtisodiyotning eng tez rivojlanayotgan tarmoqlaridan biri sifatida yuqori moliyaviy resurslarga ehtiyoj sezadi va 
mazkur ehtiyojni qondirishda tijorat banklari tomonidan taqdim etiladigan kreditlar muhim ahamiyat kasb etadi.

Tadqiqot natijalari quyidagi xulosalarni shakllantirish imkonini berdi:
1.	 Rivojlangan mamlakatlarda xizmat ko‘rsatish sohasini kreditlashning samarali modellari shakllangan 

bo‘lib, ular riskka asoslangan boshqaruv, raqamli texnologiyalar va davlat qo‘llab-quvvatlash mexanizmlarining 
uyg‘unlashuviga tayanadi. 

2.	 AQSh tajribasida kredit skoring va davlat kafolatlari, Germaniya tajribasida uzoq muddatli bank-mijoz 
munosabatlari, Janubiy Koreyada raqamli skoring tizimlari hamda Singapurda Open Banking texnologiyalari 
yuqori samaradorlikni ta’minlamoqda. 

3.	 O‘zbekiston bank tizimida xizmat ko‘rsatish sohasini kreditlash samaradorligini oshirish uchun mazkur 
mamlakatlar tajribasining eng samarali elementlarini kompleks joriy etish zarur. 

4.	 Xizmat ko‘rsatish sohasi korxonalarini kreditlashda raqamli ma’lumotlar bazalari, AI Credit Scoring va 
davlat kafolat mexanizmlarini rivojlantirish kredit risklarini pasaytirish imkonini beradi. 

5.	 Taklif etilgan integratsiyalashgan metodologik model xizmat ko‘rsatish sohasini kreditlash amaliyotini 
takomillashtirish va kredit resurslaridan foydalanish samaradorligini oshirishga xizmat qiladi. 

Umuman olganda, rivojlangan mamlakatlar tajribasining ilg‘or jihatlarini O‘zbekiston sharoitiga moslashtirish 
xizmat ko‘rsatish sohasini kreditlash tizimining samaradorligini oshirish, kredit risklarini kamaytirish, moliyaviy 
resurslardan foydalanish darajasini yuksaltirish hamda xizmatlar sohasining milliy iqtisodiyot rivojlanishidagi 
rolini yanada kuchaytirish uchun muhim nazariy va amaliy asos bo‘lib xizmat qiladi. Mazkur yondashuv kelgusida 
xizmat ko‘rsatish sohasini kreditlashning zamonaviy va integratsiyalashgan milliy modelini shakllantirishga 
xizmat qiladi.

